
  

NOTA DE PRENSA
     

46 DÍA DE LES LLETRES ASTURIANES EN RTPA
 Y el domingu, a partir de les 21:45 hores, TPA estrena “Xuntanza” y la segunda 

temporada de “Sonadía”, dos miraes complementaries de la música asturiana.

Xixón, 8 de mayu del 2025.

Pola  mor  del  Día de les  Lletres  Asturianes,  RTPA va  emitir  una programación especial 

qu’anguaño  rinde  homenaxe  a  Xosé  Álvarez,  Pin (1948-2001),  figura  clave  na  primer 

promoción del Surdimientu y ún de los máximos esponentes de la lliteratura asturiana de la 

diáspora. 

A lo llargo de tola semana,  los servicios informativos de RTPA tamién se sumen a esta 

celebración. Dende’l domingu 4 y hasta’l vienres 9 de mayu, nos informativos de TPA y RPA 

inclúyense noticies sobre los actos programaos pola mor de la Selmana de les Lletres, amás 

de  sobre  dellos  aspectos  de  la  realidá  actual  del  asturianu  y  del  eonaviegu.  Como ye 

habitual dende va años, estes informaciones preséntense y locútense n’asturianu y, nel so 

casu, eonaviegu. 

En RPA van difundise a lo llargo de tola selmana un total de 25 pieces radiofóniques, cinco 

mini-espacios  diarios  dedicaos  a  la  figura  de  Xosé  Álvarez  Pin.  Y  en  TPA,  amás  de  los 

espacios habituales de la cadena dedicaos a la música y la lliteratura en llingua asturiana, 

van emitise dalgunes producciones especiales nos díes vinientes.

VIENRES, 9 DE MAYU

Mañana vienres, 9 de mayu, a les 19:00 hores, Día de les Lletres Asturianes 2025 en RTPA. 

El  periodista  Naciu  Varillas,  acompañáu  por  Loreto  Díaz,  profesora  de  Didáctica  de  la 

Llingua y especialista en Filoloxía Asturiana, va encargase de retresmitir en directo pa RTPA 

l’actu  institucional  de  l’Academia  de  la  Llingua  Asturiana,  del  46  Día  de  les  Lletres 

Asturianes,  presentáu por  Sonia  Avellaneda y  que va celebrase nel  Teatru Campoamor 

d’Uviéu, a partir de les 19:00 horas. En TPA7 va poder siguise hasta les 20:25 hores, y en 

TPA8 y en RPA hasta qu’acabe. 

L’actu d’anguaño va incluyir l’empiezu musical de Lorena Corripio acompañada por Vicente 

Prado «El  Praviano»,  l’acoyida de l’académica d’honor nueva Paquita Suárez Coalla,  les 

acoyíes de los académicos de númberu nuevos Alberto Fernández Costales y Ruth González 

Rodríguez, el discursu institucional del presidente de l’Academia de la Llingua Asturiana, 

Xosé Antón González  Riaño,  y  l’actuación musical  de la  banda de gaites  «La Reina del 

Truébano».

Pela  nueche,  a  les  22:30  horas,  TPA  va  emitir  el  Conciertu  Humanes  (Muyeres), un 

proyectu musical que nació en 1993 cola aunión de muyeres procedentes de dellos grupos 

d’investigación  etnográfica y  l’oxetivu  de reivindicar  la  música  de  percusión del  país  y 

el protagonismu de la muyer nel  caltenimientu de la tradición sonora asturiana. Son 28 

persones de llugares estremaos d’Asturies y, ente canción y canción, pretenden y busquen 

al traviés de la música, emocionar y tresmitir divirtiéndonos.

«Humanes», de Muyeres. Histories que nacen d’otres; dalgunes reales y otres ficcionaes, 

de muyeres que pudieron existir o non, pero que dexe venos y ver a otres, dende un prisma 

distintu, somorguiándose na contradicción, imperfección y vulnerabilidá de cualquier ser 

humanu.  Humanes,  ensin  más.  Dende  histories  de  muyeres  qu’alternen  con  Lorca,  a 

chigreres que se dexen querer, dende ermitañes arrodiaes de llobos (y llobes) a solitaries 

estravagantes nun pueblín o pasando per aquelles que venguen la muerte d’un ser queríu 

con  otra  muerte  más.  Muyeres  ensin  mieu  y  imperfectes,  pero  que,  na  so  esencia 

maraviyosa y imperfecta, tamién son humanes y muyeres. Como nosotres, como tantes 

otres.

Y, a les 00:00 hores, Conciertu La banda sonora de la oficialidá, un espectáculu musical y 

reivindicativu colo meyor de la música asturiana.

El conciertu "Banda sonora de la oficialidá" cuntó cola participación de Panderetes pola 

Oficialidá,  Pepa  Martínez,  Anabel  Santiago,  Delfo  Valdés  y  Fabián  Díez  Zapico,  Leticia 

Baselgas,  la  Banda  14a,  Rodrigo  Cuevas,  Mariluz  Cristóbal  Caunedo,  Xel  Pereda,  Santi 

Caleya, Xulián Suárez y Damián Barreiro, Pablo Martínez, Rubén Bada, La pita de la Xunta, 

Miguel Fernandi, Ramón Blanco, Lluci G. Palomares, David Varela, Xune Elipe, Xosé Ambás, 

Merce Santos y Dani García de la Cuesta.

La emisión quier ser tamién un homenaxe al periodista Damián Barreiro (1984-2025), voz 

imprescindible  de  la  banda  sonora  de  la  oficialidá,  que  va  siguir  siempre  na  nuestra 

alcordanza.

DOMINGU 11 DE MAYU

El domingu que vien, 11 de mayu, TPA conviértese n’altavoz de la música asturiana cola 

estrena de Xuntanza y Sonadía, dos programes que, dende llinguaxes diferentes, son dos 

propuestes complementaries que converxen nun mesmu propósitu: facer de la música un 

vehículu pa cuntar quién somos, d’ónde venimos y pa ónde podemos dir. 

La televisión pública asturiana reafirma asina’l so compromisu cola cultura, la memoria y el 

presente creativu de la nuestra tierra.

A LES 22:00 H. -   XUNTANZA  .   

Nun mundu qu’avanza a toa velocidá, Xuntanza propón una pausa. Una pausa pa escuchar, 

pa  baillar,  pa  realcontrase.  Esti  formatu  televisivu  nuevu  –ensin  presentador,  ensin 

artificios, pero con muncha alma– naz con una premisa clara: celebrar la música al traviés 

de quien la viven, la reinventen y la tresmiten.

Cada  episodiu  pon  el  focu  nun  xéneru  musical  o  nun/a  artista  asturianu/a.  Al  traviés 

d’entrevistes  sinceres  y  actuaciones  musicales  en  directo,  el  público  va  descubrir  la  so 

aportación a la música asturiana, los sos momentos clave, los proyectos compartíos y les 

vivencies que los axuntaron nesti viaxe sonoru.

L’oxetivu ye doble: recuperar y conservar una muestra significativa del nuestru patrimoniu 

sonoru y,  al  mesmu tiempu,  ufiertar  una esperiencia  emocionante,  cercana y  humana, 

onde l’espectador se sienta parte d’esa aunión.

El  primer  episodiu  ta  dedicáu  a  Pau  Santirso,  una  de  les  voces  actuales  de  la  música 

tradicional  asturiana.  Fondamente  conectáu  colos  raigaños,  Pau  ábrenos’l  so  mundu 

musical  y  íntimu:  músicos,  confidentes  de  cantu  y  baille,  compañeros  d’escenariu, 

amigos.... Con él, Xuntanza garra tol sentíu: una reunión auténtica d’artistes y amigos que 

formaron parte del so camín vital y musical. 

Un programa fechu de nomes y notes

Dende Galicia llega Xurxo Fernandes, referente de la vanguardia musical gallega, conocíu 

pol so trabayu en Radio Cos y Pan Sen Fron. Acompáñalu’l grupu asturianu Herbamora, 

formáu por María, Natalia, María Vázquez y Paula Cristóbal, que vuelven once años depués 

pa revivir la so harmonía vocal inconfundible y el so llinguaxe pandereteru.

Xosé Ambás, divulgador y guardián de la tradición oral asturiana, axúntase pa reflexonar 

sobre l’heriedu, el futuru y la emoción de lo colectivo. Tamién participen los Pandereteros 

d’Anguaño, el grupu La Tira, col so espíritu celta y festivu, y el colectivu de danza y música  

Xeitu, el proyectu más personal de Pau Santirso, que zarra l’episodiu con fuercia, gratitú y 

emoción.

Esta primer temporada de Xuntanza va cuntar, amás, con otros episodios dedicaos a figures 

clave de la nuestra música, como Vicente Díaz, Héctor Braga (acompañáu por intérpretes 

destacaos de l’asturianada), un capítulu centráu na xeneración nueva de intérpretes mozos 

del xéneru, otru sobre grandes voces de la tonada y un programa protagonizáu por Los 

Berrones, grupu emblemáticu de la escena musical asturiana.

A LES 22:45H. – SONADÍA, TEMPORADA 2

Asturies suena. Y suena a munches cosas. A raigaños y a vanguardia, a rock, a electrónica, a 

voz desnuda y a poesía. Too eso y más cabe en Sonadía, el programa conducíu por Mar y 

Alicia Álvarez (Pauline en la Playa), que vuelve cola so segunda temporada a TPA.

Sonadía caltién la so esencia:  música en directo,  una estética curiada y conversaciones 

auténtiques con artistes y  axentes culturales  que construyen la  escena asturiana.  El  so 

oxetivu ye claru: mostrar la pluralidá musical qu’existe n’Asturies y facela accesible a tolos 

públicos, sobre manera a lo más mozo.

Mar y Alicia Álvarez (Pauline en la Playa) condúcennos cada selmana pela pluralidá sonora 

que convive n’Asturies, esplorando xéneros, espacios y protagonistes que dan forma a una 

escena musical viva, diversa y en constante evolución.

Nesti primer episodiu, Sonadía da visibilidá a dos voces femenines singulares de la música 

urbana asturiana: Tana Donna y Xtina, pioneres del reguetón nun territoriu onde siguen 

siendo rara avis. Siguimos con Puño Dragón, grupu de rock honestu n’ascensu dafechu, y 

zarramos con una reflexón sobre la fusión ente música y lliteratura al traviés de Pablo Und 

Destruktion  y  el  Colectivo  Bruxista,  que  publica  llibros  con  alma  musical  y  entama 

alcuentros onde palabra y soníu s’entellacien.

La temporada nueva caltién la so esencia: música en directo, conversaciones relaxaes y un 

compromisu firme col talentu local. Dende artistes afianzaos hasta propuestes emerxentes 

como  Muyeres,  Mardom,  DJPimp,  Los  Acebos,  el  programa  da  voz  a  quien  tán 

tresformando la  escena.  Too eso n’espacios con alma como l’Ecomuséu de Samuño,  el  

Teatru Campoamor, La Benéfica o la Xunta Xeneral del Principáu.

Va poder disfrutase de la preestrena online de Sonadía, a les 20:00 hores, na web de RTPA, 

delles hores primero d’emitise en televisión y,  en paralelo,  tamién va tar disponible na 

canal Youtube de @RTPAoficial.

